
Inatsisartunut ilaasortaq Justus Hansen, Demokraatit 

§ 37 naapertorlugu apeqquteqaammut nr. 2017-158-imut akissut 
 

Asasara Justus Hansen, 

 

Inatsisartut suleriaasianni § 37 naapertorlugu apeqquternut qujanaq, tassani aperivutit: 

 

2016-mi Upernaakkut ataatsimiinnermi immikkoortup 51-p suliarineqarneranut 

atatillugu illumik pisinermi illup qanoq inneranut naliliinermik 

sanasoqartalernissaa pillugu il.il. misissuinissasut Naalakkersuisut 

peqquneqarnerat sumummita killippa? 

 

Akissut: 

 

Aallaqqaasiutigalugu erseqqissaatigissavara Inatsisartut Naalakkersuisunut 

suliassanngorlugit peqqussutaat, Inatsisartunit aalajangerneqartut, Naalakkersuisut 

ataqqillugillu sulissutigigamikkit. 

 

Taamaammat aamma erseqqissaatigisinnaavara, ”Illunik misissuisarneq pillugu 

aaqqissuussinermut misilittakkanullu nassuiaat”-mut tunngatillugu suliaq suli 

ingerlammat, UPA2016 imm. nr. 51-imi Inatsisartut aalajangiinerat tunngavigalugu. 

 

Uunga ”Illunik misissuisarneq pillugu aaqqissuussinermut misilittakkanullu nassuiaat” 

missingiut 2016-imi decembarimi naammassivoq. Kisiannili Naalakkersuisut 

isumaqarput, misissuinermi aamma Islandimit Savalimmiunillu misilittakkat 

ilaatinneqarnissaat kissaatiginartoq. Taamaattumik misissuinerup ingerlanneqarneranut 

piffissaqarnerunissaq pisariaqarsimavoq. 

 

Inatsisartut Siulittaasoqarfiannut kiisalu Inatsisartunut ilaasortanut ulloq 22. december 

2016 ilisimatitsissut (ilanngunneqarpoq) innersuussutigineqarpoq. 

 

Misissuinerup naammassiartornerani suliaqarneq – ilanngullugu nunanit avannarlernit 

allanit misilittakkanik piniarneq – ingerlavoq, kisianni upernaaq Kommuninut, 

Nunaqarfinnut, Isorliunerusunut, Attaveqaqatigiinnermut Ineqarnermullu 

Naalakkersuisoqarfimmi atorfiit inuttaqannginnerat pissutaalluni kinguaattooqqippoq. 

Naalakkersuisoqarfimmi sulisoqarnermi inissisimaneq maannakkut ima 

inissinneqarsimatigilerpoq, isumalluutinik suliassap naammassineqarnissaanut 

tamakkiisumik atuisoqaqqilerluni. 

Misissuinerup naammassinissaanut piffissamut pilersaarut: 

Misissuinerup inernerisa naggataarutaasumik 

nalunaarusiorneqarneri naammassissaaq 

 

1. august 2017 

Nalunaarusiap pitsaassusaata isumannaarneqarnera 

naammassissaaq 

 

15. august 2017 

Nutserneqarnera naammassissaaq 1. oktober 2017 

Inatsisartunut agguaanneqarnissaa naatsorsuutigineqarpoq Oktober qiteqqunnera 

2017 

Neriuppunga qulaani allaqqasuni apeqqutit akineqartoq. 

 

 

Inussiarnersumik inuulluaqqusillunga 

 

 

Erik Jensen 


